

History of the XX Century Mongolia
    Lecture 8  Notes

1921 revolution: 4. Bogd Khan-headed Mongolia & communist Russia


ХХ зууны Монголын түүх - Лекц  8


1921оны хувьсгал: 4. Богд хаант Монгол Улс ба коммунист Орос 



     Оросын хувьсгалчдын зөвлөсөн Ардын намын асуудлыг Ноёдын нам, Түшмэдийн нам нэгдсэн хуралдаанаар авч хэлэлцээд Ардын нам байгуулахыг түр азнах Богд хааны тамгатай бичгийг Түшмэдийн намын төлөөлөгчдөөр гардуулах харин тусламж бүтэхээргүй нөхцөлд Ардын нам гэсэн хэлбэр төдий модон тамгыг хэрэглэх иймийн тулд модон тамгыг сийлж авч явах нь зүйтэй хэмээн  шийдвэрлэсэн тухай бид өмнөх лекцэндээ өгүүлсэн билээ.
           Социализмын жилүүдэд МАН байгуулагдсан талаар түүхч, эрдэмтэн, судлаачдын бүтээлүүдэд   1920 оны 6-р сарын 25-ныг Монголд нам үүсэх анхны нэгдсэн хуралдаан болсон өдөр хэмээн онцлон тэмдэглэсээр ирсэн. Ингэж ч ярих, бичихийг шаарддаг байв.
    Энэхүү ээдрээтэй асуудлыг эрдэмтэн А.Алтанбагана нягтлан судлаад 1920 оны 6-р сарын 20-доор болсон зөвөлгөөн нь Угсаатан Хэргэмтний анги, \Ноёдын нам С.О\ Түшмэдийн намын хамтарсан нууц зөвлөгөөн байсан бөгөөд ЗОУ-аас хааны тамгатай бичгээр тусламж гуйх, төлөөлөгчдийг томилох зэрэг асуудлыг хэлэлцэж санал нэгдсэн хуралдаан байжээ гэж үзсэн байна. Энэ хуралдаанаар дараахь 7 хүнийг тухайлбал С.Данзан, Д.Бодоо, Д.Чагдаржав, Д.Сүхбаатар, Д.Догсом, Д.Лосол, Х.Чойбалсан нарыг томилохоор хэлэлцэн тохиров. Орос улсаас тусламж хүсэх бичгийн эхийг Жамъяанаар зохиолгон Богд хаан тамга даржээ. 
     Ийнхүү Богд хаан тусламжийн бичигт тамга дарсанаар ЗОУ-д одох 7 төлөөлөгчдөд 1-д Тусгаар тогтнолоо сэргээх, 2-т дайн байлдаангүй, хэлэлцэн зөвших замаар Монгол дахь хятад цэргийг хурдан татаж буцаалгах чиглэл өгч Монгол улсын нэрийн өмнөөс Орос улстай хэлэлцээр хийх эрх олгосон байна. Тусламжийн бичгийг хааны зарлигийг хүлээсэн Д.Сүхбаатар, Д.Лосол, Д.Догсом нар авч мордсон юм. Ийнхүү Богд хаант Засгийн газар цэрэг, зэвсэг санхүүгийн тусламж хүссэнгүй зөвхөн дипломат дэмжлэг зөвөлгөөг эрсэн нугалбар бичиг илгээсэн явдал нь  Орос улсаас нилээд болгоомжилж байсны илрэл байв. Мөн МАН гэсэн бичигтэй модон тамга нь зөвхөн ЗОУ-д авч явах хэмжээнд зөвшөөрөгдсөн байдал дээрхи дүгнэлтийг давхар нотлож байгаа юм. 
  1920 оны 6 сарын 25-ны өдөр нууц бүлгэмүүд Богд хаан болон Ноёдын намаас тусдаа нууцаар хуралдаж Монгол Ардын Намыг байгуулж МАН-ын программ дүрмийг боловсруулж намын тамгыг хэлэлцэж баталсан гэдэг нь ташаа зүйл болох нь эдүүгээ улам тодорхой болсоор байна.
Нөгөө талаар Богд хаант Засгийн газар Орос улсаас тусламж хүсэхдээ Орос улсыг Монголыг төлөөлөн хэлэлцээрийн ширээнд сууж асуудлыг тайван замаар шийдэж өгөхийг л хүсчээ. Энэ хүсэлт бол Монгол төрийн бодлого, монгол төрийн бодлогын уламжлал байсан юм.
    Богд хаан эдгээр 7 нөхдөд тус тусад нь аравнайлсан бурхан бүтээж аян замын ерөөл тавьж зорьсон үйлсээ бүтээхийг хүссэн явдал ч болж өнгөрсөн түүхийг тодруулах боломж олгосон үйл явдал байв. Богд хаан бүлгэмийн үйл ажиллагааг эхнээсээ дэмжиж тэдэнд идэвхитэй ажиллах урам өгч байсны дээр шаардлагатай үед тусламж хүсэхээр илгээхэд бэлтгэж байжээ. 
Богд хааны төлөөлөгчид гурав хуваагдан эн тэргүүнд Данзан, Чойбалсан тэдний хойноос Сүхбаатар, Лосол, Догсом хамгийн сүүлд Бодоо, Чагдаржав нар хил давж 1920 оны 8-р сарын дундуур ЗОУ-ын Эрхүү хотод уван цуван очиж нийлэв. Төлөөлөгчид Дээд Шивээнд  ЗОУ-ын консул О.И.Макстеник, Дээд-Үдэд ОК/б/Н-ын Төв Хорооны Алс Дорнодын товчооны гишүүн Б.З.Шумяцкий, Эрхүүд ЗОУ-ын Гадаад хэргийн ардын комиссариатын төлөөлөгчийн орлогч Ф.И.Гапон нартай тус тус уулзжээ. Эдгээр уулзалт дээр монголын төлөөлөгчид Монгол орны улс төрийн байдлыг тайлбарлаж хятадын эрх мэдлээс ангижирч тусгаар улс болохын тулд ЗОУ-аас тусламж хүсч байгаагаа илэрхийлсэн бөгөөд Богдын тамгатай бичгийг Ф.И.Гапонд 1920 оны 8-р сарын 19-ний оройн 6 цагт гардуулав. Гапон төлөөлөгчдийн хэтийн зорилгыг ихэд сонирхсон байдаг. Монголын төлөөлөгчид хэтийн зорилгоо тодорхойлохдоо Монгол улсад хятадын байдал догшин түрэмгий, дотоодод сүлбээлдсэн хүчин тун их, үүнд харьяат газар орныг хамгаалахад  туслуулахыг хүсч байна хэмээсэн байдаг. 

